Sa mata 'e sa cruxi

Traduzione poetica di Marisa Caddeo

Aundi funti is prexius de is dis de beranu

candu sa noti e sa ni sparessint

e nascit Aprili?

Coment'e cannisoni sentz' 'e frori

e sentz' 'e arregordu,

           mi pompiat Amori in sa mata 'e sa cruxi

           froriu de arrubiu in su coru e in sa manu,

           chi est unu spantu.

Aundi funti is boxis de s'istadi crara

candu su bentu maccu currit cun su trigu

a luxi prena?

Mudu coment' 'e arriu siccau

asutta 'e sa perda,

           mi pompiat Amori in sa mata 'e sa cruxi

           froriu de arrubiu in su coru e in sa manu,

           chi est unu spantu.  

Aundi funti is cantus de s'atongiu inserrau

candu su sanguini bullit in vena

sentz' 'e arriposu?

Sciasciau che semini ingrogau

a sa morti intregau,

           mi pompiat Amori in sa mata 'e sa cruxi

           froriu de arrubiu in su coru e in sa manu,

           chi est unu spantu.

Aundi funti is fogus de s'ierru fridu

candu braxas alluttas a su corpus stremau

funti de cunfortu?

Fridu fintzas a is ossus che cilixia

asutt' 'e su croxiu,

           mi pompiat Amori in sa mata 'e sa cruxi

           froriu de arrubiu in su coru e in sa manu,

           chi est unu spantu.

Atras dis hant a benni, ma nudda hat a morri,

ni pillonis, ni fruttus, piscis o froris,

in ateru mundu.:

asub' 'e is ossus stampaus de su prantu,

in sa losa,

          hat a nacsci Amori de sa mata de sa gruxi,

          prendas de oru in is manus e in fronti,

          spantosu ancora.

